
To‘plamda Sharof Rashidov nomidagi Samarqand davlat universiteti 

o‘tkazilgan “Ijtimoiy barqarorlikni ta’minlashning sinergetik muammolari” deb 

nomlangan respublika limiy-texnik anjumanida ishtirok etgan taniqli olimlar, yosh 

tadqiqotchilarning ma’ruzalari jamlangan. Undan o‘rin olgan ma’ruzalar o‘zbek va 

rus tillarida bo‘lib, mavzular doirasi ham ancha keng va xilma-xildir. Xususan, 

ijtimoiy barqarorlikni ta’minlashning omillari, falsafiy tamoyillari, barqarorlik va 

beqarorlikning sinergetik talqini, ijtimoiy barqarorlik tendensiyalari, davlat va 

jamiyatning ijtimoiy barqarorlik masalalari va globallashuv davrida fan, ta’lim va 

innovatsiyaning dolzarb masalalari yoritilgan.  

To‘plam falsafaning fundamental masalalari bo‘lgan ontologiya, 

gnoseologiya, sinergetik metodologiya, jamiyatda ijtimoiy jarayonlarning 

nochiziqligi va fanlararo integrasiya sohasida ilmiy izlanish olib borayotgan 

mutaxassislar, tadqiqotchilar va magistrlarga mo‘ljallangan. 

Tahrir hayati: 

H.A.Xushvaqtov – ilmiy ishlar va innovatsiyalar bo‘yicha prorektor 

A.Q.Aymatov – psixologiya va ijtimoiy siyosiy fanlar fakulteti dekani 

A.R.Samadov – falsafa va milliy g‘oya kafedrasi mudiri 

G.S.Sultonova – falsafa va milliy g‘oya kafedrasi professori 

M.H.Ergasheva – falsafa va milliy g‘oya kafedrasi dotsenti 

L.E.Tursunov – psixologiya va ijtimoiy siyosiy fanlar fakulteti dekani o‘rinbosari 

To‘plamdan o‘rin olgan maqolalarning saviyasi, sifati va ilmiy dalillarning 

haqqoniyligi hamda mazmuni uchun mualliflar mas’uldirlar. 

MAHALLALARDA IJTIMOIY BARQARORLIKNI TA’MINLASHDA YOSHLAR 

SIYOSIY FAOLLIGINI OSHIRISH MASALALARI 

 

G‘aybullayeva Laylo Safarboyevna  

SamDChTI, Gumanitar fanlar va axborot  

texnologiyalari kafedrasi tadqiqotchisi 

 

Annotatsiya. Maqolada bugungi kunda o‘zbek xalqining asrlar davomida 

shakllangan mahalla bilan bog‘liq qarashlari, ularda o‘nib-o‘sib voyaga yetayotgan 

yoshlarning siyosiy faolligi masalalari o‘rganilgan. Mahallalarda ijtimoiy barqaror hayot 

tizimini rivojlantirishda yoshlarning ham o‘rni, o‘ziga xos falsafiy dunyoqarashi borligi 

masalalari ilmiy tadqiq etilgan. 

Kalit so‘zlar: mahalla, jamiyat, inson, yoshlar, siyosiy faollik, ijtimoiy barqarorlik, 

ma’naviyat, axloq, tafakkur. 

 

Jamiyatning mustahkam kuchga aylanib borishida o‘zbek xalqining o‘zini-o‘zi 

boshqarish organi hisoblangan mahalla tizimi alohida o‘ringa ega. Uning o‘ziga xos 

xususiyati sifatida boshqa xalqlarda uchramaydigan axloqiy tamoyillari har bir oilada 

tinchlik, farovonlik, qadriyatlarni ulug‘lashning birinchi o‘rinda turishidir.   Unda 

bo‘layotgan o‘zgarishlar yoshlarni siyosiy faolligini oshirishga qaratilgan bo‘lib, davlat 

boshqaruvida yoshlarning faol ishtirok etishi ko‘pgina omillarga bog‘liq. Bu avvalo, 

davlatning maqsad va vazifalari amalga oshadigan dastlabki maskan mahalla bilan uzviy 

ravishda yoshlarga bo‘lgan siyosat orqali amalga oshadi hamda yoshlar faolligini 

belgilaydigan muhim mezoni va asosi hisoblanadi. O‘zbek xalqi o‘tmishi bilan bog‘liq 

mahallaning boy madaniyat, ma’rifat, ilm-fan maskani ekanligi hamisha bizni uni yana 

mustahkamlashga chorlaydi. “Mamlakatimizda ijtimoiy-ma’naviy muhit barqarorligini 

mustahkamlash, aholi, ayniqsa, yoshlarimizda ma’naviy fazilatlarni yuksaltirish, oila va 

mahallalarda hamjihatlikni mustahkamlash maqsadida barcha tuman va shaharlarda 

Ma’naviyat va ma’rifat maskanlari faoliyat yuritmoqda”[1].  Ularda har kuni ming-minglab 

yoshlarining ta’lim olayotganliklari, o‘zlarining siyosiy faol qarashlarini jamiyatga beg‘ubor 

tuyg‘ulari bilan namoyish eatayoganliklari quvonarli holdir. Biz jamiyatda yoshlarning 

yuksak ma’rifat va ilm sohiblari bo‘lib yetishishlarida mahallaning naqadar ulug‘ dargoh, 

inson kamolotining yetukligi nishonasi ekanligini chuqur anglashimiz darkor.   

Yurtimizda mahallalar faoliyatiga doir qonunlar qabul qilinishining o‘ziyoq 

davlatning mahallalarda yoshlar siyosatini samarali yo‘lga qo‘yish dolzarbligini ko‘rsatib 

beradi. Bu siyosatning eng muhim vazifalaridan biri mahallalarda yoshlar ongini, 

ma’naviyatini o‘zgartirish va ularning yangi zamonga mos tafakkurini dunyoga keltirishdan 

iboratdir. Bunday nihoyatda murakkab va serqirra vazifani amalga oshirishda aynan 

ma’naviy omillarning o‘rni va ahamiyati ayniqsa, beqiyosdir. Ularni yoshlar qadriyatiga 

aylantirish, milliy mentalitet bilan parallel rivojlantirish muhim sanaladi.  

Jahondagi sodir bo‘layotgan o‘zgarishlar ijtimoiy hayotning barcha jabhalariga, 

jumladan, ma’naviy-ma’rifiy sohalarga ham mahalla yoshlari ongiga jiddiy ta’sir 

o‘tkazmoqda. Mana shunday murakkab bir sharoitda tinchlik, barqarorlikni asrash, 

mustaqillikni mustahkamlash har bir fuqaroning oldida turgan ustuvor mas’uliyat sanaladi. 

“Barchamizga ayonki, bugungi kunda yon-atrofimizda yoshlarning qalbi va ongini zaharlab, 

ularni to‘g‘ri yo‘ldan og‘dirishga qaratilgan xavf-xatarlar tobora kuchayib bormoqda. 

Bunday mafkuraviy xurujlarga qarshi milliy g‘oya asosida barchamiz birgalikda 

kurashmog‘imiz, oila, maktab va mahalla hamkorligini mustahkamlashimiz zarur”[2]. 

Bugungi kunda mamlakatimizda aniq maqsadga yo‘naltirilgan ma’naviy-ma’rifiy ishlarni 

mahallalarda tizimli tashkil etish borasida samarali ishlarni ko‘paytirish, ularni yoshlarning 

siyosiy ongini yuksaltirishimiz darkor. Bugungi zamon shiddati inson hayotida 

ma’naviyatning naqadar muhim ekanligi, axloqsizlik, odobsizlik, ma’naviy qashshoqlik 

insonni tubanlikka girdobiga griftor etib, keng miqyosda esa jamiyat taraqqiyotini izdan 

chiqarib, parokandalikni yuzaga keltiradi. Ma’naviyat yo‘qolgan mahallada yoshlar siyosiy 

faolligi emas balki, hayvoniy hislatlar ildiz otib, yovvoyilik, vahshiylik, jaholat va xurofot 

kuchayadi. Natijada yoshlar o‘z aslini yo‘qotish orqali qadriyat sifatidagi maqomidan judo 

bo‘ladi. Shu bois, ota-bobolarimiz qadimdan bebaho boylik bo‘lmish ma’naviyat va 

ma’rifatning yoshlar tarbiyasi, inson kamoloti va millat ravnaqining eng asosiy shartlaridan 

biri deb, bilganlari bejiz bo‘lmagan. “Hujjatul Islom” Imom Abu Homid al-G‘azzoliy 

“Kimyoi saodat” asarida ta’kidlaganidek: “Inson farishta va hayvon orasidagi mahluqdir. 

Hayvon rivojlanmaydi, chunki uning kamolot quvvati yo‘q. Farishta ham rivojlanmaydi, 

chunki uning o‘zi pok ilohiy nurdan iborat, Chunki insonlardagina rivojlanish, ruhiy 

kamolot hislati mavjud”[3]. Shuning uchun biz yoshlarimiz siyosiy ongini ajdodlarimizning 

yuksak ma’naviyati bilan qurollantirib borishimiz kerak.  

2021 yil 26 martdagi O‘zbekiston Respublikasi Prezident Shavkat Mirziyoyevning 

“Ma’naviy-ma’rifiy ishlar samaradorligini oshirish va soha rivojini yangi bosqichga 

ko‘tarish to‘g‘risida”gi PQ-5040 sonli Qarorida ta’kidlanganidek, mamlakatimizda har bir 

mahalada amalga oshirilayotgan keng qamrovli islohotlar va bunyodkorlik ishlari natijasida 

yoshlarimizning siyosiy faolligi va ongu tafakkuri, dunyoqarashi o‘zgarmoqda. Yurtimizda 

huquqiy davlat, fuqarolik jamiyatini barpo etishda “Milliy tiklanishdan – milliy yuksalish 

sari” degan hayotbaxsh g‘oyaning ahamiyati tobora ortib bormoqda[4]. Yosh avlod qalbida 

Vatan taqdiri va kelajagi uchun daxldorlik va mas’uliyat hissini oshirish, siyosiy faol 

shaxsga aylantirish, turli  yot g‘oyalarga qarshi mafkuraviy immunitetni shakllantirish 

dolzarbdir.  

Mahallalarda yoshlarning siyosiy faolligini oshirishda ma’naviyatni kuchaytirish, 

ularni milliy va umuminsoniy qadriyatlar ruhida tarbiyalash, ularning qiyofasida yuksak 

axloqiy tamoyillarni shakllantirish davlatning yoshlarga doir siyosatidagi eng dolzarb 

vazifalaridan biridir. Ayni paytda, bugungi kunda ushbu siyosat doirasida zamonaviy bilim, 

intellektual salohiyat va ilg‘or texnologiyalarni o‘zlashtirgan barkamol avlodni 

shakllantirishda ko‘plab omillar qatori, ma’naviy ta’sir usullari va axloqiy tarbiya 

vositalaridan samarali foydalanish masalalari ham nihoyatda muhim ahamiyat kasb 

etmoqda. Ayni paytda, mahallalarda yoshlarning siyosiy faolligini mavjud tartibotlar va 

qadriyatlarga mos holda rivojlantirish muhimdir. Shu nuqtai nazardan yondashganda, 

bizningcha, yoshlarning mahallalarda siyosiy faollik darajasi, ularning ma’naviy dunyosi 

bilan bog‘liq holda turli xil ekanligini ta’kidlash lozim. Jamiyat boshqaruvida ishtirokda 

siyosiy faol yoshlar va faollik darajasi o‘rtacha va quyi bo‘lgan yoshlar, uyushgan yoshlar 

va uyushmagan yoshlar va ularga xos xususiyatlar alohida o‘rganilmoqda. Ularning siyosiy 

ongi bugun xilma-xillik bilan o‘sib borayotganligi barchamizni ogohlikka  chorlaydi. 

Xulosa qilib aytganda, yoshlarning mahallalar boshqaruvidagi siyosiy faolligini 

oshirishda ma’naviy fazilatlari, avvalo, ularning milliy g‘oyamizga bo‘lgan ishonch va 

e’tiqodi, yot va zararli g‘oyalarga nisbatan g‘oyaviy kurashchanligi, fuqarolik pozitsiyasi, 

o‘z ona tili, tarixi, milliy urf-odatlari, an’analariga, qadriyatlarga bo‘lgan ishonch va 

e’tiqodi hamda e’tiborida ko‘rinadi. Buning uchun, yoshlar jamiyat boshqaruvida faol 

ishtirok etishi uchun zamonaviy boshqaruv texnologiyalarini yaxshi bilishlari, o‘z fikrlarini 

ona tilida ravon, turli tillarda mustaqil va lo‘nda ifoda eta olishlari muhim. Biz ularga 

barcha shart-sharoitlarni yaratib bergan holda millatimizning, yoshlarning siyosiy faoldigini 

oshirib borishimiz darkor. 

MAHALLA VA OILADA SOG‘LOM MUHIT BARQARORLIKNI 

TA’MINLASHNING AXLOQIY-ESTETIK ASPEKTLARI. 

 

Ro‘zimurodov Siroj Madatovich 
Samarqand iqtisodiyot va servis instituti  

“Ijtimoiy fanlar”kafedrasi (PhD) dotsenti. 

 

Annotatsiya. Mazkur maqolada mahalla va oila institutida yosh avlodni sog‘lom 

ma’naviy muhit asosida tarbiyalash borasidagi vazifalar yoritilgan. Mamlakatimizda oila 

va mahalla mustahkam, farovonligi, barqarorligi vujudga keltirishi atroflicha ko‘rsatib 

o‘tilgan. Shu o‘rinda xalqimiz ongi va hayotidagi oilaviy marosimlarga nisbatan yangicha 

yondashuvlar shakllanishi va hayotga tatbiq qilish tahlil qilingan. 

Kalit so‘zlar: Oila, mahalla, axloqiy-estetik tarbiya, barqarorlik, globallashuv, 

reproduktiv, axloqiy qadriyatlar, sog‘lom farzand, go‘zallik, an’ana. 

 

Jamiyatimizda sog‘lom turmush tarzi — shunday yashash tarziki, unda odamlar 

salomatligiga ta’sir ko‘rsatuvchi zararli omillar bo‘lmasligi, inson ulardan ongli ravishda 

o‘zini chetga olishi kerak. Sog‘lom turmush tarzi yoki oqilona yashash tushunchalari keng 

qamrovli bo‘lib, insonning tug‘ilishidan boshlab to umrining oxirigacha aql farosat bilan 

yashashini – zararli odatlardan xoli bo‘lishini, to‘g‘ri ovqatlanib, to‘g‘ri dam ola bilishi kabi 

ko‘plab ijobiy xislatlarini o‘z ichiga oladi. Shu bilan birga mahallada yoshlarni sog‘lom 

turmush tarsi asosida tarbiyalashda tajribaga ega bo‘lgan onaxonlarning, buvixonlarning roli 

katta bo‘ladi. Ayniqsa murakkab globallashuv jarayonlarida yosh avlodni jismoniy va 

ma’naviy sog‘lom qilib tarbiyalashda milliy ma’naviy qadriyatlarimizni va sharqona 

madaniyat asosida tarbiyalash muhum ahamiyat kasb etadi. Shu o‘rinda fuqoralik jamiyatini 

shakillantirishda oilada sog‘lom turmush tarzini qaror toptirish uchun sog‘lom tafakkur tarzi 

madaniyatini shakllantirish muhimligi dolzarb masala ekanligini vaqt ko‘rsatmoqda. Buning 

uchun albatta “Sog‘lom tafakkur” tushunchasining mohiyati xususida to‘xtalib o‘tishimiz 

joiz. Har bir jamiyatda barqaror ijtimoiy-iqtisodiy taraqqiyotni ta’minlash xalqimizning 

yashash darajasi va sifatini yuksaltirish bilan bog‘liq holatda amalga oshadi. Shu o‘rinda 

ijtimoiy muhitning ichki mohiyati, yo‘nalishi, ta’sir qiluvchi vosita va usullariga qarab, 

odamlarning turmush tarzi shakllana boshlaydi. Bunday turmush tarzi ijtimoiy muhit 

manbalarining turli-tumanligi, rang-barangligi bilan bevosita bog‘liq. Lekin shuni 

unutmaslik kerakki, tarixiy an’analar har bir zamonning, davrning o‘ziga xos tomonlari 

talablarini ma’lum ma’noda aks ettirishi kerak. Ammo bu jarayon osonlikcha kechmaydi. 

Barqarorlashib qolgan an’analar turmush tarzining ich-ichiga shunchalik chuqur singib 

ketgan bo‘ladiki, ularning o‘zgarishi osonli bilan oshirilmaydi. Binobarin, ma’naviy boy, 

axloqan pok, jismonan sog‘lom farzandlarni tarbiyalab voyaga etkazish dastlab oilada 

https://yuz.uz/news/manaviy-marifiy-ishlar-tizimini-tubdan-takomillashtirish-chora-tadbirlari-togrisida
https://yuz.uz/news/manaviy-marifiy-ishlar-tizimini-tubdan-takomillashtirish-chora-tadbirlari-togrisida

